Вячеслав Гайзер ошкис Коми Республика вузъясса ректоръяс сӧветлысь вӧзйӧм сы йылысь, медым вылыс тшупӧда велӧдан заведениеяслысь эффективносьтсӧ донъялігӧн кутны тӧд вылын Россияса войвыв дінмуяслысь аслыспӧлӧслунсӧ

Татшӧм вӧзйӧм сетісны талун Коми Республика вузъясса ректоръяс Россия Федерацияса йӧзӧс велӧдан министр Дмитрий Ливановкӧд аддзысьлігӧн.

Сэтшӧм юалӧм, мый колӧ босьтны тӧд вылӧ Россияса войвыв субъектъясын вылыс тшупӧда велӧдан заведениеяслысь уджын аслыспӧлӧслунсӧ, кыпӧдіс Коми Республика вузъясса ректоръяс сӧветӧн веськӧдлысь, Ухтаса канму техническӧй университетса ректор Николай Цхадая. Сійӧ пасйис, мый талунъя лун вылӧ велӧдан заведениеяс сьӧмӧн видзӧм вылӧ лунвыв да войвыв вузъяслы норма серти рӧскодыс ӧткодь.

«Пример вылӧ, Воркутаын шоныд сетан кадыс кутчысьӧ пӧшти ӧкмыс тӧлысь. И рӧскодыс, кутшӧм лоӧ велӧдан заведение видзӧм вылӧ, кымынкӧ пӧв унджык лунвывса либӧ Россиялӧн шӧр юкӧнса вузъяс видзӧм серти. Та дырйи тайӧ петкӧдласыс ӧткодя урчитсьӧ став вузъяслысь уджсӧ арталігӧн», - пасйис Н. Цхадая.

Дмитрий Ливанов пасйис, мый тайӧ юалӧмсӧ кутасны видлавны Россияса йӧзӧс велӧдан министерствоын. Та дырйи министр уськӧдіс тӧд вылӧ, мый вузъясын колӧ вайӧдны пӧрадокӧдз финансирование рӧштшӧтсӧ: «Жаль, мый ӧткымын велӧдан заведениеяс пыртӧны рӧштшӧтъясӧ коммерческӧй студентъясӧс велӧдӧм. Уськӧда тӧд вылӧ, канмусянь финансируйтӧны сӧмын сійӧ студентъясӧс, кодъяс велӧдчӧны госзадание серти. Коммерческӧй группаяс велӧдӧм вылӧ рӧскодсӧ колӧ вештыны контрактъяс тшӧт весьтӧ».

Видлалісны сідзжӧ ЕГЭ порогсӧ чинтыны позянлун йылысь, кутшӧм урчитсьӧ вузъясӧ пыригӧн. Дмитрий Ливанов пасйис, мый тайӧ петкӧдлассӧ вермасны выль пӧв видлавны, сыкӧд тшӧтш, мый 2014 воын лоис чинтӧма школаясын роч кыв да математика кузя ӧтувъя госэкзамен донъялан медічӧт петкӧдласъяссӧ.

«Матысса кык вежонӧ Рособрнадзор кутас урчитны вузъясӧ пырӧм вылӧ медічӧт порогъяссӧ, тайӧ лоӧ дзик пыр став пересдачаяс помасьӧм бӧрын. Висьтавны, мый абитуриентъяслы планкасӧ кутасны чинтыны, тырвыйӧ шуны оз позь. Школаса ЕГЭ петкӧдласъяс вузъяссакӧд ӧткодявны оз лӧсяв. Общеобразовательнӧй учреждениеяслы тайӧ вӧчӧны сы могысь, медым кыдзи позьӧ унджык велӧдчысь вермис босьтны велӧдчӧм йылысь аттестат. Но, ӧти боксянь, вузъясӧ колӧ босьтны медбур велӧдчысьясӧс. Стӧч сы могысь вылыс тшупӧда велӧдан учреждениеяслы ЕГЭ планка чинтӧм йылысь колӧ бура думыштлыны да колана ногӧн артыштны», - пасйис Дмитрий Ливанов.
